
Gesekureerde fondse

Dié dokument gee ’n opsomming van hoe Momentum gesekureerde fondse 
bestuur; dit verduidelik waar ons investeer, hoe ons stabiliseer, en watter 
bonuskoerse ons verklaar. Dit fokus op die bestuur van die beleggingspoel 
en nie op die fyner besonderhede van die verskillende polisse wat in 
gesekureerde fondse belê nie.

Momentum volg die verpligtinge soos uiteengesit in die poliskontrakte asook 
enige wetlike en regulatoriese vereistes.  Indien daar enige verskille tussen 
hierdie opsommingsdokument is en die poliskontrak en/of wetlike vereistes, 
sal die kontrak en/of wetlike vereistes as finaal en korrek beskou word.

Wat is diskresionêre deelnemingsprodukte?

Dit is produkte wat staatmaak op die vermoë van die versekeraar om sy diskresie te gebruik (d.w.s. besluit wat in 
die beste belang van die polishouers is wat in daardie portefeuljes belê is) om dit te bestuur met betrekking tot die 
belegging van bates, die stabilisering van opbrengste en bonusverklarings.

Die bestuur van diskresionêre deelnemingsprodukte vereis vertroue tussen polishouers en Momentum. Besluite word 
deur Momentum geneem met die doel om in die beste belang van polishouers en die volhoubaarheid van die produkte 
te wees. Volhoubaarheid van die produkte beteken dat Momentum die polishouers se geld slim sal gebruik en belê.

Wat is gesekureerde fondse?

Gesekureerde fondse is portefeuljes met geen markwaarde-aanpassers nie. Dit beteken dat, by vroeë beëindiging, 
selfs as die waarde van die onderliggende bates in ’n gesekureerde fonds onder die waarde van al die polishouers se 
beleggingsrekeninge val, is daar geen vermindering van die beleggingsrekening (behalwe vroeë beëindigingsfooie) om 
polishouers wat in die portefeulje bly te beskerm nie. Momentum kan gestruktureerde notas met ingeboude waarborge 
en ander instrumente gebruik om die bepalings en voorwaardes van die gesekureerde fondse te fasiliteer. 

Belegging in ’n gesekureerde fonds is een van die opsies wat vir u beskikbaar is wanneer u ‘n Momentum-spaar- of 
-beleggingspolis uitneem. Pensioen- en voorsorgfondse en ander institusionele polishouers gebruik ook gesekureerde 
fondse om die spaargeld van ’n groep mense te belê.

Hoe werk gesekureerde fondse?

Momentum belê die poel geld wat u en ander polishouers bygedra het, in ’n reeks geskikte bates soos 
geldmarkinstrumente, inflasie-gekoppelde en nominale effekte, aandele, alternatiewe beleggings en buitelandse bates. 
Die werklike beleggingsopbrengste wat op die onderliggende bateportefeulje van die gesekureerde fonds verdien 
word, verskil gewoonlik van maand tot maand en kan soms selfs negatief wees, maar Momentum kan van afgeleide 
instrumente gebruik maak om kapitaal te beskerm.

Opbrengste word deur ’n proses bekend as ’n bonusverklaring aan polishouers deurgegee. Momentum verklaar 
bonuskoerse wat meer stabiel is as die werklike netto beleggingsopbrengs (die opbrengs na aftrekking van enige 
fondsverwante heffings, bv. die batebestuurskoste) verdien op die onderliggende bateportefeulje. Dit beteken dat die 
verklaarde bonuskoerse binne ’n gegewe maand hoër of laer kan wees as die werklike netto beleggingsopbrengs wat in 
daardie maand op die onderliggende bateportefeulje verdien is. Dit word "stabilisering" genoem.

U polis het ’n beleggingsrekening waar u premies (na aftrekking van gepaste fooie) gewaarborg is en groei met die 
bonuskoerse wat Momentum verklaar. Dit krimp wanneer geld deur eise aan u uitbetaal word en wanneer Momentum 
fooie hef.

Individue wat geld in ’n gesekureerde fonds belê het, sal die balans in die beleggingsrekening ontvang wanneer ’n eis 
verwerk word, wat aan fooie onderhewig mag wees (insluitend, maar nie beperk tot vroeë beëindigingsfooie nie). 
Verder, soos omskryf in hul fondse se reëls of dienskontrakte, sal individuele pensioen- en voorsorgfondslede (of hul 
begunstigdes) voordele ontvang wanneer ons ’n geldige eis van die gesekureerde fonds verwerk.

Wie moet in ’n gesekureerde fonds belê?

’n Gesekureerde fonds is ’n geskikte keuse vir beleggers wat wil waarborg dat die waarde van hul belegging nooit sal 
daal nie.

Momentum kan die hoeveelheid nuwe besigheid wat ons aanvaar in ’n gesekureerde fonds beperk indien dit in die 
belang van nuwe of bestaande polishouers is om dit te doen. Dit sluit óf tydelike óf permanente sluiting vir nuwe 
besigheid in. ’n Geslote gesekureerde fonds kan weer vir nuwe besigheid oopgemaak word indien die bestaande 
polishouers in die portefeulje nie buitensporig bevoordeel of benadeel word daardeur nie.

Watter fooie hef Momentum?

Momentum hef u ’n fooi om die polis te administreer en in sommige gevalle vir die verskaffing van waarborge (sien 
onder). Die koste hang af van die tipe polis wat u het. Die poliskontrak en/of die relevante gesekureerde fondse se 
minimum openbaarmakingsdokument (MDD), waarna ook verwys kan word as ’n fondsfeiteblad, sal dit in meer 
besonderhede verduidelik.

Wat is die waarborge?

Alle gesekureerde fondse bied ’n kapitaalwaarborg. Dit beteken dat bonusse nooit negatief sal wees na aftrekking 
van portefeuljebestuursfooie (insluitend kapitaalkoste) en lewensversekeringsmaatskappy-belasting (waar van 
toepassing) nie. Hierdie waarborg is op enige eis van toepassing.

Alle bonusse vestig ten volle, wat beteken dat Momentum dit waarborg, ongeag wat in die toekoms met die bates in 
die portefeulje kan gebeur, en dit kan nooit verwyder word nie.

Wat sal gebeur as polishouers hul beleggings wil beëindig?

Indien ’n polishouer die hele, of ’n groot deel van hul gesekureerde fonds onttrek, sal Momentum normaalweg die volle 
waarde van die polis se beleggingsrekening vooruit betaal, wat onderhewig kan wees aan fooie (insluitend, maar nie 
beperk tot vroeë beëindigingsfooie nie). Momentum behou egter die reg voor om ’n onttrekking van ‘n institusionele 
polishouer te betaal teen volle waarde, maar oor ’n tydperk van tot 12 maande indien die waarde van die onderliggende 
bates minder is as die waarde van al die polishouers se beleggingsrekeninge, en totale uitvloei uit die portefeulje van 
so ’n omvang is dat dit ’n wesenlike negatiewe impak op die portefeulje kan hê en dus oorblywende polishouers kan 
benadeel.

Hoe besluit Momentum watter bonuskoerse om te verklaar?

Beleggers ontvang die opbrengs wat op die bates in die portefeulje verdien word as bonusse wat ons by hul 
beleggingsrekeninge voeg.

Soos vroeër genoem, is een van die doelwitte van die bonusverklaring om die hoogte- en laagtepunte van 
beleggingsprestasie te stabiliseer. As gevolg van stabilisering is dit onwaarskynlik dat die bonuskoers wat ons in ’n 
bepaalde maand verklaar dieselfde sal wees as die beleggingsopbrengste wat in daardie maand op die onderliggende 
bateportefeulje verdien is.

Die manier waarop bates belê word, beteken dat opbrengste redelik stabiel en voorspelbaar is. Bonusse is gewoonlik 
naby aan die opbrengs wat verdien word en is stabiel van maand tot maand. Enige balans van opbrengs wat nog nie as 
bonusse uitgekeer is nie, staan bekend as "surplus" of "tekort" en behoort aan die spesifieke groep van gesekureerde 
fonds polishouers.

Na gelang van die ekonomiese vooruitsigte en rentekoersvoorspellings, besluit Momentum wat ’n langtermyn, 
volhoubare bonuskoers sal wees. Ons neem ook die opbrengste wat in die vorige maand verdien is in ag, en enige 
opbrengste wat voorheen verdien is wat nie as bonusse uitgekeer is nie, maar behou word. Momentum kan opbrengste 
wat in vorige maande verdien is, maar wat nie as bonusse uitgekeer is nie, gebruik om die bonuskoers in die huidige 
maand of toekomstige maande te verhoog. Net so kan ons ’n deel van die opbrengste wat in die huidige maand verdien 
word terughou en dit gebruik om bonuskoerse in toekomstige maande te verhoog.

Opbrengste wat nie in ’n bepaalde maand as bonusse uitgekeer word nie, bly in die batepoel, en ons sal dit later aan 
polishouers versprei. Momentum mag nie enige van hierdie onverspreide opbrengste hou nie. Ons aanspraak is beperk 
tot die fooie en heffings wat die poliskontrak uiteensit.

Momentum se hoof van aktuariële funksie verklaar maandeliks bonuskoerse gebaseer vir die gesekureerde fondse.

Hoe word die onderliggende bates belê?

Afhangende van die gesekureerde fonds, word die poel geld belê in verskillende bates soos plaaslike en buitelandse 
geldmarkinstrumente, inflasiegekoppelde en nominale effekte, aandele en alternatiewe beleggings (insluitend 
gestruktureerde notas). Die hoofdoelwit van al die gesekureerde fondse is om te alle tye aan die kapitaalwaarborg 
te voldoen. Daarbenewens poog die fondse om beter as hul onderskeie maatstawwe oor die gespesifiseerde 
beleggingshorison te presteer.

Hoe bestuur Momentum polishouers se belange?

As die waarde van die onderliggende bates in ’n gesekureerde fonds aansienlik laer as die waarde van al die 
polishouers se beleggingsrekeninge daal, en die vooruitsigte vir positiewe beleggingsopbrengste is swak, wat die 
herstel in die waarde van die onderliggende bates onwaarskynlik maak, kan Momentum, ten einde die portefeulje te 
beskerm en seker te maak dat alle polishouers regverdig behandel word:

• verander hoe die onderliggende bates belê word; 

• die portefeulje tydelik of permanent vir nuwe besigheid sluit;

• laer bonuskoerse verklaar; of

• geld op ’n tydelike of permanente basis in die portefeulje inspuit.

Hoe kan ek meer inligting kry?

U kan ’n meer gedetailleerde dokument hier lees of dit van u finansiële adviseur of ons hoofkantoor aanvra. Die titel is 
Principles and Practices of Financial Management of Momentum’s discretionary participation products (PPFM) en dit 
het ’n algemene afdeling wat alle diskresionêre produkte dek, en een vir gesekureerde fondse.

Telefoonnommer +27 (0)12 675 3056
E-posadres client@momentum.co.za
Posadres Posbus 7400, Centurion, 0046

Ons sal aan al ons huidige polishouers skryf as ons die benadering tot die bestuur van ons gesekureerde fondse 
verander. 

https://www.momentum.co.za/momentum/invest-and-save/resource-centre/more-information/legal-and-compliance?rcid=legal-and-compliance

